
Peticionet Qytetare në Kuvendin e Shqipërisë[footnoteRef:1] [1:  Ky dokument është hartuar në kuadër të projektit “Rritja e përgjegjshmërisë së parlamentit ndaj shqetësimeve të qytetarëve”, zbatuar nga Instituti për Demokraci dhe Ndërmjetësim (IDM) ne partneritet me Institutin Shqiptar të Shkencës (AIS) dhe Citizens Channel, me mbështetjen financiare të Qeverisë Britanike.] 

 (Modeli ligjor shqiptar, modelet evropiane dhe nevoja për ndërhyrje normative) 
I. Hyrje 
Peticioni është një mjet i rëndësishëm për përfshirjen e qytetarëve në proceset politike dhe për mbrojtjen e të drejtave të tyre. Përmes këtij mekanizmi, qytetarët mund të ndikojnë në vendimmarrjen politike, të ngrenë shqetësime mbi çështje të rëndësishme dhe të kërkojnë përmirësime në legjislacion ose administratë. Këto rregullime synojnë të sigurojnë që qytetarët të kenë një kanal efektiv dhe transparent për të komunikuar me përfaqësuesit e tyre dhe për të ndikuar në proceset vendimmarrëse. Një qytetar mund të dorëzojë një peticion individualisht ose në grup. Peticionet e rëndësishme mund të marrin vëmendjen e deputetëve dhe madje të diskutohen në seanca parlamentare. Aktualisht, sipas praktikës parlamentare, peticioni mund të paraqitet në mënyrë tradicionale (me shkrim) . 
Në vijim, në këtë analizë do të prezantohet: (i) kuadri kushtetues dhe rregullator shqiptar mbi peticionet; (ii) disa modele evropiane, më qëllim marrjen e njohurive dhe përshtatjen e tyre me propozimet përkatëse mbi modelin shqiptar mbi peticionet; (iii) dispozitat aktuale dhe propozimet për ndërhyrje; (iv) Disa konkluzione paraprake.Bottom of Form
II. Kuadri kushtetues dhe rregullator 

· Kushtetuta e Republikës së Shqipërisë, në nenin 48, përcakton të drejtën e çdo individi për t'iu drejtuar organeve publike me kërkesa, ankesa ose vërejtje organeve publike, të cilat janë të detyruara të përgjigjen në afatet dhe kushtet e parashikuara me ligj. Ky parashikim kushtetues, edhe pse jo literalisht nuk e shpreh konceptin e “peticionit”, në fakt përmes instrumenteve kushtetuese të tilla si kërkesa, ankesa, apo vërejtje, nënkupton edhe peticionin qytetar si një instrument demokratik të rëndësishëm për qytetarët, duke e bërë atë një element thelbësor të pjesëmarrjes aktive në jetën publike. Dispozita kushtetuese mbetet gjithëpërfshirëse dhe mundësuese, e drejta për të drejtuar peticione Kuvendit gjen bazën e saj normative në nenin 104 të Rregullores së Kuvendit, i cili përcakton rregullat për shqyrtimin dhe trajtimin e tyre.  
· Neni 104 I Rregullores se Kuvendit parashikon: “1.Peticionet, të cilat i drejtohen Kuvendit, shqyrtohen nga komisionet e përhershme përkatëse. 2.Pranohen për shqyrtim peticionet, të cilat janë bërë me shkrim, kanë emrin e dërguesit dhe nënshkrimet përkatëse, janë të kuptueshme dhe tregojnë qartë objektin e tyre. 3. Peticionet dërgohen nga Kryetari i Kuvendit në komisionin e përhershëm që ka lidhje me objektin e paraqitur në peticion. Kryetari komisionit mund t’ia kthejë peticionin dërguesve për rihartim ose t’u kërkojë atyre sqarime shtesë. 4. Jo më vonë se 45 ditë nga data e marrjes së peticionit, kryetari i komisionit e paraqet peticionin në komision, duke propozuar njëkohësisht edhe mënyrën e zgjidhjes ligjore ose mospranimin e peticionit. Në rast se komisioni e gjykon të arsyeshme për zgjidhjen e çështjes, mund të autorizojë kryetarin e komisionit për të paraqitur një deklaratë në seancën plenare të Kuvendit. Hapat e ndërmarrë dhe zgjidhja e çështjes së ngritur në peticion i njoftohen dërguesve të peticionit. 5.Komisioni përgjegjës mund të vendosë dërgimin e peticionit një komisioni tjetër parlamentar, Këshillit të Ministrave, institucioneve publike dhe Avokatit të Popullit për veprime të mëtejshme, me qëllim marrjen e informacioneve. Në përfundim, komisioni jep shpjegime me shkrim, propozon nismë legjislative ose merr vendim”. Sipas këtij neni, peticioni duhet të dorëzohet në formë të shkruar, por nuk specifikohet qartazi mundësia e depozitimit të tij në rrugë elektronike nga qytetarët apo grupet e interesit. Kjo mangësi rregullatore krijon hapësirë për interpretim të ndryshëm në praktikë, duke mundësuar si zgjerimin e aksesit në procesin e peticionimit, ashtu edhe kufizime të mundshme për shkak të paqartësisë normative. Për pasojë, nevoja për një rregullim të qartë mbi këtë aspekt bëhet e domosdoshme për të garantuar efektivitetin e ushtrimit të kësaj të drejte demokratike. 
· Rregullat dhe praktikat parlamentare aktuale nuk sigurojnë një proces të rregullt procedural për dërguesit e peticionit, duke mos garantuar elementë thelbësorë si: e drejta për një hetim dhe shqyrtim efektiv, e drejta për t’u dëgjuar dhe e drejta për të marrë njoftim mbi vendimmarrjen përkatëse parlamentare brenda një afati të përcaktuar. Një mangësi tjetër e rregullimit aktual lidhet me mungesën e një afati maksimal për shqyrtimin dhe marrjen e një vendimi përfundimtar mbi peticionet. Kjo dispozitë përcakton vetëm një afat 45-ditor për kryetarin e komisionit për të paraqitur peticionin dhe propozimin për zgjidhjen e tij. Ky afat, përveçse relativisht i gjatë, mbulon vetëm një fazë të shqyrtimit të peticionit, duke mos përcaktuar kufizime të tjera kohore për hapat vijues, si p.sh., koha e paraqitjes së peticionit në seancë plenare ose njoftimi i dërguesit mbi trajtimin e kërkesës së tij. Kjo mungesë rregullatore krijon paqartësi në procesin e shqyrtimit të peticioneve, duke ndikuar potencialisht në efektivitetin e ushtrimit të kësaj të drejte nga qytetarët, duke passjellë vonesa të tilla të procesit, që mund ta bëjnë atë të padobishëm në kuptim të rezultateve që kërkon të arrijë.
· Dispozita aktuale e Rregullores nuk përcakton qartazi detyrimin që vendimmarrja e Komisionit Parlamentar (nuk ka një Komision Përgjegjës për Peticionet) t’i nënshtrohet debatit parlamentar ose diskutimit dhe/ose votimit në seancë plenare. Kjo mangësi mund të ndikojë në transparencën dhe llogaridhënien e procesit parlamentar në raport me kërkesat qytetare, duke krijuar paqartësi nëse shqyrtimi i peticioneve do të marrë vëmendjen dhe seriozitetin e duhur nga organi legjislativ.
· Po ashtu, në dispozitë mungojnë kritere të qarta mbi pranueshmërinë e peticionit, mbi shqyrtimin në themel të tij, mbi njoftimin e palëve për çdo lloj rezultati gjatë procesit, për publikimin e konkluzioneve pas shqyrtimit të peticionit, të gjitha hapa dhe faza procedurale që mund të krijojnë sfida në garantimin e trajtimit efektiv të këtyre peticioneve dhe realizimin e të drejtës themelore kushtetuese të qytetarëve për pjesëmarrje në vendimmarrje të organeve të administratës publike. 
· Në përputhje me pikën 3.1 të Manualit të Pjesëmarrjes së Publikut në Procesin Vendimmarrës të Kuvendit, i miratuar nga Byroja e Kuvendit me Vendimin Nr. 20, datë 20.05.2022, një nga format e propozimit të nismave legjislative është edhe përmes peticioneve. 
· Në bazë të pikës 6.3 të Manualit të Pjesëmarrjes së Publikut në Procesin Vendimmarrës të Kuvendit, Regjistri i peticioneve përmban të gjitha të dhënat që Kuvendi disponon lidhur me peticionet që i drejtohen institucionit, si dhe statusin e tyre gjatë shqyrtimit nga komisionet parlamentare. Çdo peticion dorëzohet në Kuvend dhe i drejtohet Kryetarit të Kuvendit, i cili e përcjell menjëherë për shqyrtim tek komisioni parlamentar përkatës. Administrata e komisionit parlamentar vlerëson nëse peticioni përmbush kriteret formale dhe materiale. Në rast se këto kritere nuk plotësohen, peticioni mund t’i kthehet dërguesit për plotësim ose rishikim. Kryetari i komisionit parlamentar ka detyrimin që, brenda 45 ditësh nga dorëzimi, ta paraqesë çështjen për diskutim në komision dhe të propozojë një zgjidhje ligjore për të. Gjatë këtij procesi, të gjithë hapat e ndërmarrë dhe zgjidhja e propozuar u bëhen me dije dërguesve të peticionit. Në varësi të natyrës së çështjes së trajtuar, komisioni parlamentar mund të vendosë ta përcjellë peticionin për shqyrtim edhe në institucione të tjera, si një komision tjetër parlamentar, Këshillin e Ministrave, Avokatin e Popullit apo institucione të tjera publike. Në raste të caktuara, komisioni parlamentar mund të autorizojë Kryetarin e Komisionit që të paraqesë një deklaratë në seancë plenare lidhur me çështjen e ngritur. Në përfundim të procesit, komisioni mund të ofrojë një shpjegim me shkrim, të marrë një vendim ose të propozojë një projektligj si zgjidhje për çështjen e adresuar në peticion.

III. Prezantimi i disa modeleve europiane
Në lidhje me peticionin qytetar, ofrohen disa modele legjislative. Në vazhdim, ofrohen këto modele, duke evidentuar dhe dallimet  në vështrim krahasues me modelin shqiptar.
· Modeli Gjerman
Kushtetuta Gjermane (Grundgesetz), e cila parashikon mundësinë që çdo individ apo grup të drejtojë peticione ndaj autoriteteve shtetërore dhe Bundestagut (Parlamentit Federal). Ky rregullim përfshin jo vetëm të drejtën për të paraqitur një peticion, por edhe detyrimin e institucioneve për të shqyrtuar dhe dhënë një përgjigje të arsyetuar.[footnoteRef:2]  Bundestagu Gjerman ka krijuar një organ të posaçëm për trajtimin e peticioneve: Komitetin e Posaçëm të Peticioneve (Petitionsausschuss), i cili ka kompetenca të plota për shqyrtimin e kërkesave të qytetarëve. Për një kuptim më të thellë të këtij procesi, "Parimet kryesore të Komitetit të Peticioneve për shqyrtimin e kërkesave dhe ankesave" ofrojnë një rregullim të detajuar. Këto parime përkufizojnë peticionin si një parashtrim në formën e kërkesës apo ankesës, që mund të paraqitet në emër të dikujt, për palë të treta ose në interes të përgjithshëm. Kërkesat mund të adresojnë nevoja ose propozime për ndryshime ligjore ose administrative. Komiteti i Peticioneve është i detyruar të paraqesë në Bundestag raporte mujore që përfshijnë një listë të peticioneve të shqyrtuara, së bashku me rekomandimet për secilin prej tyre. Gjithashtu, ky komitet dorëzon raporte vjetore mbi veprimtarinë e tij, të cilat shpërndahen te të gjithë anëtarët e Bundestagut dhe vendosen në rendin e ditës brenda tri javëve nga shpërndarja. Debati në seancë plenare mbi këto raporte zhvillohet nëse kërkohet nga një grup parlamentar ose nga 5% e anëtarëve të Bundestagut. Për më tepër, dërguesi i peticionit informohet për vendimin e marrë dhe arsyet e tij.  [2:  Neni 17 i Ligjit Themelor të Gjermanisë (Grundgesetz, GG)përcakton se çdo qytetar ka të drejtën t’u drejtohet me peticion autoriteteve publike apo Bundestagut pa asnjë lloj penalizimi apo diskriminimi. Në përputhje me këtë dispozitë kushtetuese, legjislacioni gjerman ka zhvilluar rregulla dhe procedura specifike që garantojnë një trajtim të drejtë dhe të efektshëm të peticioneve.
] 

Ky komitet/komision ka disa funksione të rëndësishme ( neni/rregulli 108):
1. Shqyrtimi i Peticioneve – Pasi një peticion paraqitet, komisioni e analizon atë dhe mund të kërkojë sqarime nga administrata ose institucionet përkatëse.
2. Propozimi i Ndryshimeve Ligjore – Nëse një peticion ka rëndësi të gjerë dhe mbështetet nga shumë qytetarë, komisioni mund të bëjë rekomandime për ndryshime në ligje ose rregullore.
3. Ndërmjetësimi me Autoritetet – Në raste të caktuara, peticionet mund të çojnë në hetime të mëtejshme ose në kontakt të drejtpërdrejtë me institucionet e përfshira për të zgjidhur çështjen e ngritur.
4. Transparenca dhe Përfshirja e Publikut – Disa peticione, veçanërisht ato me interes të madh publik, mund të publikohen në platformën online të Bundestagut, duke i lejuar qytetarët të shprehin mbështetjen e tyre përmes nënshkrimeve digjitale.
Ky komitet/ komision ndjek një sërë hapash proceduralë për shqyrtimin e peticioneve, përfshirë:
1. Regjistrimin dhe shqyrtimin fillestar të peticionit për të vlerësuar vlefshmërinë e tij.
2. Hetimin administrativ, i cili përfshin grumbullimin e të dhënave, konsultimin me institucionet përkatëse dhe analizën e përmbajtjes së peticionit.
3. Vendimmarrjen mbi pranimin apo refuzimin e peticionit, e cila pasohet me një përgjigje të arsyetuar për paraqitësin e peticionit.
4. Transparencën dhe raportimin, ku rezultatet e shqyrtimit të peticioneve publikohen dhe diskutohen në Bundestag. Qytetarët mund të ndjekin statusin e peticionit të tyre dhe të marrin informacion mbi ecurinë e tij.
5. Llogaridhënien – autoritetet janë të detyruara të japin përgjigje të motivuara dhe të qarta.
6. Mbrojtjen nga ndëshkimi – personat që paraqesin peticione nuk mund të penalizohen apo diskriminohen për shkak të kërkesave apo opinioneve të tyre.
Rregullat 108-112: Komiteti i Peticioneve në Bundestag
Rregulli 109: Referimi dhe shqyrtimi i peticioneve : Peticionet i referohen Komitetit të Peticioneve nga Presidenti i Bundestagut. Nëse një peticion lidhet me çështje në diskutim në komisione të tjera, kërkohet mendimi i tyre. Deputetët që paraqesin peticione mund të marrin pjesë në diskutime, por pa të drejtë vote.
Rregulli 110: Procedurat e shqyrtimit : Komiteti përcakton parimet për trajtimin e peticioneve. Ai ka të drejtë të kërkojë dokumente, informacion ose qasje në objekte nga autoritetet federale, duke informuar anëtarin përkatës të qeverisë. Anëtari përkatës i qeverisë duhet të njoftohet paraprakisht për çdo dëgjesë me peticionues, dëshmitarë ose ekspertë.
Rregulli 111: Transferimi i kompetencave te anëtarët individualë: Komisioni i Peticioneve vendos në raste të veçanta nëse do t’i transferojë një ose më shumë anëtarëve të tij kompetencat e përcaktuara sipas nenit 45c të Ligjit Bazë. Vendimi duhet të përcaktojë natyrën dhe shtrirjen e kompetencave të transferuara.
Rregulli 112: Rekomandimet dhe raportimi : Raportimi: Raporti mbi peticionet e shqyrtuara i paraqitet Bundestagut në formën e një liste së bashku me një rekomandim. Raporti duhet të dorëzohet çdo muaj. Përveç kësaj, Komisioni i Peticioneve i dorëzon Bundestagut një raport vjetor të shkruar mbi punën e tij. Shpërndarja dhe diskutimi: Raportet duhet të shpërndahen dhe të vendosen në rendin e ditës brenda tre javëve nga shpërndarja e tyre. Raportuesi mund të japë shpjegime shtesë me gojë. Një debat mund të mbahet vetëm nëse një grup parlamentar ose pesë për qind e anëtarëve të pranishëm të Bundestagut e kërkojnë atë. Njoftimi për peticionuesit: Peticionuesit duhet të informohen për mënyrën se si janë trajtuar peticionet e tyre. Ky komunikim duhet të përmbajë arsyet përkatëse.

· Modeli Britanik/Parlamenti Skocez
Komiteti fokusohet në:[footnoteRef:3] Shqyrtimin e të gjitha peticioneve publike të paraqitura në Parlament dhe përcaktimin nëse ato i përmbushin rregullat; Vendosjen e masave që duhen ndërmarrë për të gjitha peticionet publike që i përmbushin rregullat; Rishikimin e funksionimit të sistemit të peticioneve publike; Çdo formë tjetër të përfshirjes publike që komiteti vendos të ndërmarrë. [3:  https://www.parliament.scot/chamber-and-committees/committees/current-and-previous-committees/session-6-citizen-participation-and-public-petitions-committee; ] 

Sipas Rregullave të Rregullores nr. 15.4.2, një peticion duhet të përmbajë: Emrin e peticionuesit; Një adresë për të komunikuar me peticionuesin; Emrin dhe adresën e çdo personi që mbështet peticionin
Të gjitha peticionet duhet të përfshijnë gjithashtu: Një titull për peticionin që shpjegon me pak fjalë për çfarë bëhet fjalë; Një përmbledhje që shpjegon se çfarë dëshironi që Parlamenti të bëjë; Informacion tjetër shtesë mbi arsyet pse dëshironi që Parlamenti ta shqyrtojë çështjen.
Gjithashtu, duhet të jepni informacion mbi hapat që keni ndërmarrë tashmë për të trajtuar çështjen. Para se të dorëzoni një peticion, duhet të kontaktoni të paktën një nga deputetët tuaj të Parlamentit Skocez (MSP) ose Qeverinë Skoceze. Duhet të na informoni edhe për rezultatin e këtij kontakti. Të gjitha peticionet duhet të dorëzohen përmes sistemit tonë online të peticioneve. Nëse nuk mund të përdorni këtë sistem, ju lutemi kontaktoni ekipin e Pjesëmarrjes së Qytetarëve dhe Peticioneve Publike.
· Modeli i Bashkimit Europian, (BE)
Edhe sipas këtij modeli, Parlamenti Europian ka një komision të përhershëm mbi peticionet që merret me shqyrtimin e tyre. Parlamenti ofron dhe një platformë online për dërgimin e peticioneve. Për më tepër, procedurat dhe përfundimet mbi peticionet gjenden në web –in e PE[footnoteRef:4]. [4:  https://www.europarl.europa.eu/at-your-service/en/be-heard/petitions
] 

	IV. Propozime për ndërhyrje normative dhe rregullatore 
Nga sa më lart, mund të konkludohet se do të duhet të bëhen ndërhyrje normative dhe rregullatore kryesisht në: a) Rregulloren e Kuvendit, përkatësisht në nenet 12, 18, 19, 102 dhe 104 të saj, për krijimin ose jo të Komisionit të Përhershëm për Peticionet, si dhe për parashikimin e afateve procedurave për vendimmarrjet në çdo hallkë të këtij procesi administrativ, me nuanca edhe të natyrës legjislative; b) Përditësimi i Manualit të Pjesëmarrjes së Publikut në Procesin Vendimmarrës të Kuvendit në pikat 3.2 dhe 6.3, në përputhje me ndryshimet në Rregulloren e Kuvendit dhe miratimin e Udhëzuesit për Peticionet( bashkë me formularin përkatës), me qëllim rritjen e qartësisë dhe efektivitetit të procesit të trajtimit të peticioneve nga Kuvendi.
Lidhur me ndryshimet normative që propozohen në lidhje me Rregulloren e Kuvendit: 
1- varianti i parë: reflektimi në mënyrë integrale të ndryshimeve në nenin 18 (Komisionet trajtojnë peticionet e paraqitura nga qytetarët, sigurojnë transparencën dhe efektivitetin e procesit të shqyrtimit dhe paraqesin rekomandime për Kuvendin mbi çështjet e ngritura., nenin 19 (Komisioni për Peticionet. (Peticionet dhe ankesat e qytetarëve, shqyrtimi i kërkesave dhe propozimeve të tyre për ndryshime ligjore), i cili ka për detyrë shqyrtimin dhe  administrimin e peticioneve të paraqitura nga qytetarët dhe grupet e interesit. Neni 104 ( si më poshtë tek tabela) dhe duke shtuar një nen 104/a, me kompetencat dhe përgjegjësitë e Komisionit të Përhershëm për Peticionet (sipas modeleve evropiane, të analizuara më lart) me këtë përmbajtje: Kompetencat dhe detyrat e Komisionit të Përhershëm për Peticionet: a) Pranon dhe shqyrton peticionet e paraqitura nga qytetarët, organizatat dhe grupet e interesit. b) Verifikon përmbushjen e kritereve formale dhe substanciale të peticioneve. c) Kërkon informacione shtesë nga institucionet përkatëse dhe rekomandon veprime të mëtejshme. d) Jep shpjegime me shkrim, propozon nismë legjislative, ose merr vendim. e) Harton raporte dhe rekomandime për seancat plenare të Kuvendit lidhur me peticionet e paraqitura. f) Monitoron dhe ndjek zbatimin e vendimeve të marra mbi peticionet e shqyrtuara.
2- varianti i dytë: (pa krijimin e një komisioni të posaçëm), shqyrtimi i  peticioneve nga një komision përgjegjës ose më shumë se një, i caktuar nga Konferenca e Kryetarëve/Kryetari i Kuvendit, duke propozuar shtesa/përmirësime në nenin 12 dhe 104 për përcaktimin e procedurave/ hapave procedurale dhe afateve të shqyrtimit.
Për sa më lart, për lehtësi pasqyrimi, propozimet gjenden në mënyrë tabelare, duke reflektuar variantet që propozohen për ndryshim, për sa vijon:
Ndryshimet Kryesore (pa krijimin e një komisioni të posaçëm):
· Peticionet vijojnë të shqyrtohen nga komisionet e përhershme ekzistuese.
Pranohen edhe peticionet në format elektronik.
· Përcaktimi i formatit të kërkuar për pranueshmësirinë e peticioneve.
· Përfshirja e Konferencës së Kryetarëve për trajtimin e peticioneve
Përcaktim i afateve të qarta për shqyrtim dhe përgjigje.
Përfshirje e të drejtës për dëgjim dhe përfaqësim në seancë plenare.
Detyrim për diskutim në seancë plenare për çështje me rëndësi të veçantë.

	Pika
	Versioni Aktual i Nenit 104
	Versioni i Propozuar (Me Komisionet e Përhershme përkatëse)
	Ndryshimi Kryesor

	1. Përbërja e Komisionit (pika 1 e nenit 104)
	Peticionet shqyrtohen nga komisionet e përhershme përkatëse.
	Peticionet vijojnë të shqyrtohen nga komisionet e përhershme përkatëse.
	Nuk ndryshon struktura e komisioneve ekzistuese.

	2. Dorëzimi i Peticionit (pika 2 e nenit 104)
	Pranohen vetëm peticionet e bëra me shkrim që kanë emrin dhe nënshkrimin e dërguesit.
	Pranohen edhe peticionet në formën elektronike dhe duhet të përmbajnë: emrin, mbiemrin, vendlindjen, vendbanimin, profesionin, përshkrimin e situatës, të drejtën e shkelur, përfaqësuesit dhe kontaktet.
	Përcaktimi i formatit të kërkuar për pranueshmëri dhe afatit për rihartim/plotësim brenda 10 ditësh.

	3. Afati për plotësim dhe sqarime shtesë (pika 3 e nenit 104)
	Kryetari mund ta kthejë peticionin për plotësim ose sqarime shtesë, pa afat të caktuar.
	Peticioni dërgohet nga Kryetari tek Konferenca e Kryetarëve dhe më pas tek komisioni i përhershëm që ka lidhje me objektin e paraqitur në peticion.
Afati për kthim për plotësime shtesë është deri në 10 ditë pune.
	Shqyrtimi paraprak i peticionit nga Konferenca e Kryetarëve, e cila përcakton komisionin e përhershëm përgjegjës 
Përcaktim i afatit të qartë për plotësim dhe kthim për plotësime shtesë.

	4. Afati për shqyrtim të peticionit (pika 4 e nenit 104)
	Afati për shqyrtim është 45 ditë.
	Afati mbetet 45 ditë, por gjatë kësaj faze kërkohet informacion dhe dokumentacion nga institucionet e tjera brenda 10 ditësh.
	Përcaktimi i afatit për përgjigje nga institucionet e tjera.

	5. E drejta për t’u dëgjuar ( pikë shtesë e nenit 104)
	Nuk përmendet mundësia e dëgjimit të palëve.
	Kryetari mund të thërrasë dërguesit për takim dhe dëgjim paraprak si pjesë e të drejtës për t’u dëgjuar.
	Përfshirja e të drejtës për t’u dëgjuar.

	6. Diskutimi në seancë plenare ( pika 4 e nenit 104)
	Diskutimi në seancë plenare është opsional.
	Nëse çështja ka rëndësi të veçantë ose ndikon në politika publike, komisioni është i detyruar ta referojë për diskutim në seancë plenare.
	Detyrim për diskutim për çështje me rëndësi të veçantë.

	7. E drejta për përfaqësim në seancë plenare ( pikë shtesë në nenin 104)
	Nuk përmendet përfaqësimi i dërguesve në seancë plenare.
	Nëse peticioni diskutohet në seancë plenare, dërguesit kanë të drejtën të dëgjohen dhe të kontribuojnë në vendimmarrje.
	Përfshirja e qytetarëve në procesin parlamentar.

	8. Kompetencat për përfundimin e procesit ( pikë shtesë e nenit 104)
	Komisioni mund të japë shpjegime, të propozojë një nismë ligjore ose të marrë një vendim.
	Komisioni jep shpjegime me shkrim, propozon nismë ligjore ose merr vendim.
	Përcaktimi më i qartë në lidhje me natyrën e vendimmarrjes së komisionit.




IV. Në lidhje me formatin e peticionit
Modeli britanik dhe ai i BE-së ofrojnë platforma online për mbledhjen e nënshkrimeve, duke krijuar një mënyrë efektive për të përfshirë publikun dhe për të rritur ndërgjegjësimin mbi çështjen e ngritur. Në Mbretërinë e Bashkuar, për shembull, një peticion me mbi 100,000 nënshkrime mund të debatohet në Parlament, gjë që e bën procesin më transparent dhe të ndjeshëm ndaj presionit publik. Duke analizuar modelet e peticioneve të përdorura në Gjermani, Mbretërinë e Bashkuar, dhe Bashkimin Evropian, mund të identifikohen disa elementë që funksionojnë mirë dhe disa mangësi që mund të përmirësohen për të rritur efektivitetin dhe ndikimin e peticioneve parlamentare.
· Një ndër sfidat kryesore në hartimin e një peticioni efektiv është mungesa e qartësisë dhe strukturës në përmbajtje. Në shumë raste, peticionet janë të formuluara në një mënyrë të përgjithshme ose me një gjuhë të paqartë, çka i bën ato të vështira për t’u kuptuar dhe interpretuar nga autoritetet që i shqyrtojnë. Në modelin gjerman, për shembull, qartësia është një nga elementët kyç – çdo peticion duhet të përmbajë një përshkrim të saktë të çështjes, një propozim konkret dhe argumente të mbështetura në fakte.
· Për të përmirësuar këtë aspekt, është e rëndësishme që peticioni të jetë i ndarë në seksione të qarta si :Problemi, Arsyetimi dhe Veprimi i Kërkuar. 
· Një tjetër mangësi që haset shpesh në modelet e ndryshme të peticioneve është mungesa e specifikave në kërkesë. Në disa raste, peticionet janë formuluar në mënyrë të përgjithshme, pa specifikuar masat konkrete që kërkohen nga autoritetet. Modeli i përdorur në Mbretërinë e Bashkuar dhe në Bashkimin Evropian ofron një qasje më të saktë në këtë drejtim, duke inkurajuar qytetarët të formulojnë kërkesa të qarta dhe të matshme. Në Mbretërinë e Bashkuar, për shembull, çdo peticion duhet të përmbajë një kërkesë specifike dhe të përcaktojë qartë se çfarë pritet nga qeveria ose parlamenti.
· Një nga problemet kryesore në Shqipëri është mungesa e transparencës dhe llogaridhënies pas dorëzimit të peticionit. Në modelet më të avancuara, si ai i BE-së dhe ai Britanik, ekzistojnë afate kohore të përcaktuara për përgjigjen e autoriteteve dhe për zbatimin e kërkesës.
· Për të përmirësuar këtë aspekt, peticioni duhet të përmbajë një kërkesë specifike që autoritetet të përgjigjen brenda një afati të caktuar. Gjithashtu, duhet të ketë një mekanizëm për raportimin e progresit dhe për mbikëqyrjen e zbatimit të vendimit nga komisioni parlamentar.
Për të krijuar një peticion efektiv, duhet të kombinohen elementët më të mirë nga modelet ekzistuese: qartësia dhe strukturimi i mirë nga modeli gjerman, angazhimi publik nga Mbretëria e Bashkuar dhe mbështetja ligjore dhe politike nga modeli i BE-së. Një peticion i përgatitur me këto parime ka më shumë gjasa të arrijë ndikim konkret dhe të çojë në ndryshime reale.
VI. Konkluzione përmbyllëse
Për sa më lart, duke konsideruar se e drejta për peticione qytetare është një e drejtë themelore kushtetuese, sipas frymës së nenit 48 të Kushtetutës, do të duhet që ajo të jetë efektive dhe reale, dhe jo “iluzive” dhe teorike. Për rrjedhojë, vlerësohet se rregullimi aktual mbi peticionet drejtuar Kuvendit, i bazuar në nenin 104 të Rregullores së Kuvendit, paraqet një kornizë ligjore të hapur dhe fleksibile. Megjithatë, ai njëkohësisht përmban boshllëqe procedurale që mund të ndikojnë në efektivitetin dhe llogaridhënien e procesit. Përmirësimi i këtij rregullimi do të kërkonte përcaktimin e mekanizmave të qarta për shqyrtimin, trajtimin dhe vendimmarrjen mbi peticionet, duke garantuar një proces më transparent, gjithëpërfshirës dhe të drejtë për qytetarët që i drejtohen Kuvendit me kërkesa dhe propozime të ndryshme.
Ndërhyrjet normative në disa nene të Rregullores synojnë të sjellin një kuadër më të qartë dhe efikas për trajtimin e peticioneve të qytetarëve, duke pasur si referencë edhe praktikat më të mira ndërkombëtare. Në veçanti, rishikimi i nenit 104 të Rregullores, do të duhet të ofrojë një proces më të strukturuar dhe transparent, ku peticionet vlerësohen dhe shqyrtohen në mënyrë sistematike nga një komision i përhershëm me kompetenca funksionale mbi peticionet. Kjo qasje vlerësohet se do të rrisë besueshmërinë dhe do të përmirësojë pjesëmarrjen publike në procesin legjislativ, duke e bërë Kuvendin më të hapur dhe të përgjegjshëm ndaj nevojave dhe shqetësimeve të qytetarëve.
Përmbledhje e ndryshimeve:
· Krijimi i një Komisioni të specializuar për Peticionet (varianti 1)
· Trajtimi/Shqyrtimi paraprak nga Konferenca e Kryetarëve
· Shtimi i mundësisë për dorëzim elektronik
· Përcaktimi i afateve të qarta për shqyrtim dhe kthim përgjigje
· Sigurimi i të drejtës për dëgjim dhe përfaqësim në seancë plenare
· Detyrimi për diskutim në Kuvend për çështje me rëndësi të veçantë

Gjithashtu, në funksion të forcimit të mekanizmit të peticioneve dhe për të siguruar një zbatim të qartë dhe të unifikuar të procesit të trajtimit të tyre, propozohet që:
Kuvendi të miratojë udhëzimin e zbatimit të mekanizmit të peticioneve – Ky udhëzim do të përfshijë hapat e detajuar mbi mënyrën e administrimit, shqyrtimit dhe përgjigjes ndaj peticioneve nga ana e institucioneve përkatëse. Udhëzimi do të përcaktojë gjithashtu:
    Afatet kohore për shqyrtimin e peticioneve.
    Përgjegjësitë e komisioneve përkatëse parlamentare në trajtimin e peticioneve.
    Detyrimin për të dhënë përgjigje të motivuar brenda një afati të caktuar.
    Procedurat për zhvillimin e dëgjesave publike në rast se peticioni mbështetet nga një numër i konsiderueshëm qytetarësh.
 Miratimi i formularit përkatës për peticionet – Për të siguruar një strukturë uniforme dhe për të shmangur konfuzionin, propozohet që Kuvendi të miratojë një formular standard për peticionet.
Referencat:
1. Rregullorja e Kuvendit, https://kuvendiwebfiles.blob.core.windows.net/webfiles/RregullorjaeKuvenditeperditesuar.pdf; 
2. Grundgesetz für die Bundesrepublik Deutschland (Neni 17)
3. Bundestag.de – Petitionsausschuss (portali zyrtar për peticione)
4. Ligji mbi Procedurat e Peticioneve në Bundestag
5. "Rregullorja e Brendshme e Bundestagut" (Geschäftsordnung des Deutschen Bundestages) përmban dispozita specifike që detajojnë procesin e trajtimit të peticioneve. Rregullorja e Brendshme e Bundestagut, në seksionet përkatëse, përshkruan hapat që ndiqen për paraqitjen, shqyrtimin dhe trajtimin e peticioneve nga Komisioni i Peticioneve.
6. Rules of Procedure of the German Bundestag (E-Book);
7. Basic Law for the Federal Republic of Germany (PDF)
8. https://www.btg-bestellservice.de/pdf/80201000.pdf; 
9. https://committees.parliament.uk/committee/326/petitions-committee/news/99341/committee-opens-consultation-on-its-working-methods/; 
10. https://committees.parliament.uk/committee/326/petitions-committee/role/; 
11. https://www.parliament.uk/about/how/committees/select/; 

